
Egameni likaNkulunkulu onguYise, neNdodana, noMoya oNgcwele.

1.
Iculo 278/137
2.

Umkhuleko: Baba wethu osezulwini, singcwelise ngeqiniso lakho. IZwi lakho liyiqiniso. Amen
3.
Iphistola ngohlelo lwesibili lilotshiwe ku-maHeberu 4:12-13;
Ivangeli ngohlelo lokuqala lilotshiwe kuLuka 8:4-15.
4.
Isivumo senkolo: Ngiyakholwa nguNkulunkulu uYise ...

5. 
Iculo 280/186

6.
Umkhuleko wakhe ofundayo intshumayelo 

7. Iphistola ngohlelo lwesine lilotshiwe 
ku 2 kwabaseKorinte 12:1-10, lithi: "Kumelwe ukuba ngizibonge noma kungasizi; kepha sengizakuphatha imibono nezambulo zeNkosi. Ngiyamazi umuntu ekuKristu, sekuyiminyaka eyishumi nane - nakuba wayesemzimbeni angazi, nakuba wayengaphandle komzimba angazi, nguNkulunkulu owaziyo - onjalo wahlwithwa wayiswa kwelesithathu izulu. Yebo, ngiyamazi umuntu onjalo - nakuba wayesemzimbeni, nakuba wayengekho emzimbeni, angazi, nguNkulunkulu owaziyo - ukuthi wahlwithwa wayiswa eParadisi, wezwa amazwi angakhulumekiyo, okungavunyelwe ukuba umuntu awakhulume. Ngonjalo ngizakuzibonga, kepha ngami uqobo angizakuzibonga, kuphela ngobuthakathaka bami. Ngokuba noma bengingathanda ukuzibonga, bengingezukuba yisiwula; ngokuba bengizakube ngikhuluma iqiniso, kepha ngiyayeka, funa umuntu acabange ngami okungaphezu kwalokho angibona ngiyikho nakuzwayo kimi. Ngalokho ukuze ngingaziphakamisi kakhulu ngobukhulu bezambulo, nganikwa iva enyameni, ingelosi kaSathane, ukuba ingimukule, ukuze ngingaziphakamisi kakhulu. Ngayo-ke nganxusa iNkosi kathathu ukuba isuke kimi. Yathi kimi: Umusa wami ukwanele; ngokuba amandla ami apheleliswa ebuthakathakeni. Ngakho kunalokho ngijabulela ukuzibonga ngobuthakathaka bami, ukuze amandla kaKristu ahlale phezu kwami. Ngakho ngenamile ebuthakathakeni, nasekuphathweni kabi, nasekuweleni, nasekuzingelweni, nasekubandezekeni ngenxa kaKristu, ngokuba uma ngibuthakathaka, yikhona nginamandla." Amen
8. Intshumayelo: Bandla elithandekayo leNkosi, abanye bayabiza lencwadi yesibili kwabaseKorinte ngegama elithi: 'incwadi yenduduzo’, kuyo uyakhuluma ngencwadi ayibhalile ngezinyembezi  (2 Kor. 2:4), ngoba umphostoli weNkosi evula inhliziyo yakhe ukuba sibone, sizwe izinhlupheko, nezinkinga, nezinkathazo zesikhundla sakhe. AbaseKorinte babe-ngabantu abalukhuni. Zonke izono zalomhlaba zaba khona phakathi kwabo. Futhi babemdelela umphostoli weNkosi, babehlanya, babehlambalaza, babesola-sola, babenciphisa isikhundla sesithunywa sikaNkulunkulu. Babekhona ababezibonga maqondana nokukholwa kwabo, babeziphakamisa phezu kwabanye ngokuthi, singcono, ngoba saphupha okukhulu, samukela okumangalisayo, sinamandla amakhulu, sanikwa izambulo ezithize, kakhulukazi sinomoya ongusipesheli. Angithi, sisajwayele nanamuhla. Asishinshi kakhulu, thina-bantu. Sisenjalo nje. Umona nokuzithanda kusabusa nanamuhla; isono nokuziphakamisa kusahlupha nanamuhla. 

Ngakho-ke ngiyaduduzwa kakhulu ngaleliphistola elihle lanamuhla. UNkulunkulu usiphile leliZwi lakhe ukuba siduduzwe, sibe-nokwenama kwenhliziyo, kuqiniswe ukukholwa kwethu. Umphostoli uPawulu uyaloba lencwadi ukubasiza abantu bakaNkulunkulu, ukuze bangaduki bangalahlekelwa ithemba endleleni, kodwa baphakanyiswe, babe-amandla okubasiza nabanye abanobuthakathaka nabanezidingo.
Abantu baseKorinte bemphoqile uPawulu ukuba akhulume ngemibono nezambulo zeNkosi. Manje uyabakhombisa indlela efaneleyo yokwenza lokhu. Uyabakhombisa iNkosi. Uyabakhombisa udumo lweNkosi. Uyazithoba kakhulu, uyafihla okuningi. Uyamdumisa uNkulunkulu. Kabili siyafunda leligama elithi: nguNkulunkulu owaziyo. Kwanele. UPawulu uyambonga, uyamkhazimulisa Yena Yedwa. Vele, umphostoli ubonile imibono emihle emangalisayo impela, uzwile amazwi amakhulu angakhulumekiyo, kodwa uyavala umlomo wakhe masinyane futhi ngokuthi: "okungavunyelwe ukuba umuntu awakhulume."

Kanjalo uyasikhombisa nathi indlela efaneleyo yokulondoloza izimfihlakalo ezingcwele zikaNkulunkulu. Simbonge Yena, singazibongi thina, simkhonze Yena, singazikhonzi thina, simfune Yena nodumo lwakhe, singalufuni udumo lwethu. "Ngonjalo ngizakuzibonga, kepha ngami uqobo angizakuzibonga, kuphela ngobuthakathaka bami." Angithi, singafunda okuningi lapha, thina sonke. Ngesinye isikhathi kungcono impela ukuthula nje du. Ngesinye isikhathi kungcono ukuvala umlomo nje, kakhulu uma siyema phambi kwezimfihlakalo zomusa kaNkulunkulu wethu. Siwuvule nje kuphela kabanzi nangesibindi esikhulu uma abanye befuna ukuthinta iVangeli elihle likaJesu Kristu, bedelela isiphambano esingcwele saseGolgotha. 
UMsindisi wethu akasithembisanga ukuba thina-makholwa sidunyiswe lapha emhlabeni, cha, kodwa usithembisile ukuthi sizodlula kuzo izinhlupheko nakubuthakathaka obuningi kulemfunda yokukhala. Njengoba usathane wamhlupha uJesu, kanjalo uyahlupha izinceku zeNkosi: "Ngalokho ukuze ngingaziphakamisi kakhulu ngobukhulu bezambulo, nganikwa iva enyameni, ingelosi kasathane, ukuba ingimukule, ukuze ngingaziphakamisi kakhulu. Ngayo-ke nganxusa iNkosi kathathu ukuba isuke kimi. Yathi kimi: Umusa wami ukwanele; ngokuba amandla ami apheleliswa ebuthakathakeni. Ngakho kunalokho ngijabulela ukuzibonga ngobuthakathaka bami, ukuze amandla kaKristu ahlale phezu kwami." 

Ugogo wami othandekayo owayegula kakhulu, waphila ngaleligama. Wathwala isiphambano sakhe esinzima ebanjiwe ngumbhede iminyaka neminyaka. Nokho ngivama ngizwile leligama kumlomo wakhe: "INkosi yathi kimi: Umusa wami ukwanele; ngokuba amandla ami apheleliswa ebuthakathakeni." Ugogo wamlandela uMsindisi wakhe waze wafa kanjalo. Nase-Afrika ngibonile abantu abaphilile, abafile kanjalo. Abantu abanjalo abadlulile kokuningi bangaba-yisibonelo esihle kwabakholwayo nabangakholwayo. Bayahlwanyela induduzo nesibindi nethemba elisha, njengomphostoli uPawulu. Asazi ukuthi ephethwa yisifo esinjani. Uthi ngu-4:16: "Ngakho asidangali, kodwa noma kubhubha umuntu wethu wangaphandle, owangaphakathi wenziwa-musha imihla ngemihla." Uyaqhubeka ngokuthi: "Ngokuba usizi lwethu olululana olungolomzuzwana luyasisebenzela isilinganiso esikhulu kakhulu senkazimulo emiyo phakade." 

Yebo bakithi, yikho lokhu. Ngesinye isikhathi sifanele ukufunda kanzima kulokho ukuba sizithobe phansi kwentando kaNkulunkulu. Uyahlola ukukholwa kwethu. Uyahlola ukubekezela kwethu. "Umusa wami ukwanele." Nanti iVangeli lonke lephistola lanamuhla. Asisweli luth' olunye ekuphileni nasekufeni. Siyangcweliswa, siyasindiswa ngomusa kaJesu Kristu kuphela. "Yena othethelela zonke izono zakho, okhulula ukuphila kwakho ekubhujisweni." Ngakho ningadangali, ningabi nokungabaza. UJesu Kristu uMsindisi wethu ukhona. Nomusa wakhe ukhona. Uyathanda ukugcwalisa izinhliziyo zethu, eyami neyakho, ngenduduzo yentethelelo ukuba nathi sivume ngentokozo njengomphostoli wakhe ngokuthi: "Ngakho ngenamile ebuthakathakeni, nasekuphathweni kabi, nasekuweleni, nasekuzingelweni, nasekubandezekeni ngenxa kaKristu, ngokuba uma ngibuthakathaka, yikhona nginamandla." Amen. 

9. 
Umkhuleko:  Nkosi Nkulunkulu, Baba wethu othandekayo osezulwini, siyabonga. Siyabonga umusa nobubele bakho obukhulu. Siyabonga ithemba nenduduzo yeVangeli lakho. Siyabonga usizo lwakho olusithwala kukho konke, kuzo izinsuku ezinhle nezinzima, kuzo zonke izintokozo nezinhlupheko zalokhukuphila. Qinisa ukukholwa kwethu ngoMoya wakho oNgcwele ukuba sikulandele ngesibindi esisha sibe-yisibonelo esihle sokudonsa nokuphakamisa abanye abasendleleni kanye nathi yokuya ezulwini. Siphe amandla okwenza lokhu size sifike enkazimulweni yakho yaphakade lapha singaphumula khona kuzo zonke izinkinga nakuzo zonke izinkathazo zethu kanye nabangcwele bonke, ngoJesu Kristu. Amen



 Umkhuleko weNkosi: Baba wethu osezulwini ...

10.
Iculo 148/138

Ukuthula kukaNkulunkulu odlula ukuqonda konke makulondoloze izinhliziyo zethu nemicabango yethu kuKristu  Jesu, iNkosi noMsindisi wethu. Amen.

